
	వ.	
అయ్యవసరంబున.

	సీ.	
బలరిపుప్రముఖదిక్పాలకు లొకవంక, నొకవంక సనకాదియోగివరులు

గరుడకిన్నరయక్షగంధర్వు లొకవంక, నొకవంక సిద్ధగుహ్యకకులేంద్రు

లర్కచంద్రాదిగ్రహాధీశు లొకవంక, నొకవంకఁ గద్రూభవోత్తములును

ఖచరవిద్యాధరగ్రామణు లొకవంక, నొకవంక వసురుద్రహుతవహులును



	 







	తే.	
గొలువ శతకోటిమార్తాండవిలసదమల, మణిగణస్థాపితాస్థానమండపమున

రత్నపీఠాగ్రమున నురుప్రాభవమున, హాళిఁ గొలువుండె సరసీరుహాసనుండు.

	వ.	
అట్లు గొలువున్న యన్నిలింపజ్యేష్ఠుం బొడగాంచి నమస్కరించి నారదుండు తదాజ్ఞా

ప్రకారంబున నర్హాసనమునం గూర్చుండి యిట్లని వినుతించె.

	సీ.	
జయ పితామహ సర్వజగదుద్భవనిధాన, జయ చతుర్ముఖ యోగిజనశరణ్య

జయ వాగ్వధూవర సకలలోకేశ్వర, జయ హంసవాహన జలజగర్భ

జయ శతానంద నిశ్చలగుణాలంకార, జయ సురజ్యేష్ఠ సుజ్ఞానగమ్య

జయ విరించన వేదశాస్త్రప్ర్రపంచజ్ఞ, జయ సరోజాసన సాధువంద్య



	 







	తే.	
జయ పురందరముఖసుధాశనవితాన, భర్మకోటీరనిఘటితపద్మరాగ

మణిమయూఖావళీరాజమాననూత్న, దివ్యతరపాదరాజీవ దేవదేవ.

	వ.	
అని నుతించుచున్నసమయంబునం జతుర్ముఖుండు చతుర్వక్త్రంబులఁ బరమాద్భుతంబు

లైనవృత్తాంతంబులు సభాజనంబు లానందింపం జెప్పుచుండి యంతఁ బ్రసంగవశంబున

లక్ష్మీమనోనాథుం డైనవిష్ణుననంతవైభవంబు సమధికగంభీరనాదంబున నిట్లని చెప్పఁ

దొడంగె.

నారాయణునియుత్కృష్టత్వమును బ్రహ్మ వర్ణించుట

	తే.	
స్రష్టయును సృజ్యుఁడును దానె జగములందు, రక్షకుఁడు రక్ష్యుఁడును దానె ప్రత్యహంబు

హర్తృసంహార్యులును దానె యతికృపాప, రాయణుం డైనయాదినారాయణుండు.

	తే.	
అజుఁ డతండె జనార్ధనుఁ డతఁడె శంభుఁ, డతఁడె పురుహూతుఁ డతఁడె చంద్రార్కు లతఁడె

		 ఈ పేజీలో చివరి మార్పు 25 నవంబరు 2022న 00:25కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

